
(əvvəli 1-ci səhifədə)

Xatırladaq ki, Mingəçevir-Stansiya 
Mingəçevir-Bəhrəmtəpə-Beyləqan av-
tomobil yolunun uzunluğu 20,5 kilometr, 
hərəkət hissəsinin eni 6-14 metrdir. 
İki və dörd hərəkət zolaqlı yol yüksək 
keyfiyyətlə tikilib. Magistral boyunca üç 
avtobus dayanacağı, suötürücü boru-
lar, 78 yol nişanı və göstərici lövhələr 
quraşdırılıb. Uzunluğu 73 min metr olan 
yol-cizgi xətləri çəkilib, dörd körpü əsaslı 
təmir edilib.

Dövlətimizin başçısına mərasimdə 
rayonun Kəbirli-Eyvazalılar-Birinci 
Aşıqlı-Əlinəzərli avtomobil yolunun 
yenidən qurulması layihəsi barədə də 
məlumat verilib. Bildirilib ki, dördüncü 
texniki dərəcəli yolun ümumi uzunluğu 

39,4  kilometrdir. İki hərəkət zolaqlı yolun 
hərəkət hissəsinin eni isə altı metrdir.

İyirmi iki min nəfər əhalinin yaşadığı 
səkkiz yaşayış məntəqəsini birləşdirən 
bu yolun təmiri yük və sərnişin daşınma-
sının daha da yaxşılaşdırılmasına imkan 
verəcək.

Son 15 ildə Azərbaycanda idman 
komplekslərinin yaradılmasına da 
mühüm önəm verilib. Bu, təsadüfi deyil. 
Çünki respublikamızın idman ölkəsi 
kimi nüfuzunu yüksəltməklə yanaşı, 
regionlarda yaşayan gənclərin idmana 
həvəsinin artırılması, onların potensia-
lının üzə çıxarılması, bir sözlə, idmanın 
kütləviliyinin təmin edilməsi qarşıya 
mühüm vəzifə kimi qoyulub. 

Beyləqanda Olimpiya İdman Komp-
leksinin tikintisinə qərar verilərkən, 

məhz bu amilə əsaslanılıb. Dövlətimizin 
başçısının iştirak etdiyi mərasimdə 
kompleksin tikintisinə 2018-ci ildə baş-
lanıldığı, tikintisinin davam etdirilməsinə 
isə ümumilikdə 17,5 milyon manat vəsait 
ayrıldığı xatırladılıb. 

Olimpiya İdman Kompleksi ilə ta-
nışlıqdan sonra Prezident İlham Əliyev 
idmançılarla və rayon ictimaiyyətinin 
nümayəndələri ilə görüşüb. Mərasimdə 
çıxış edən dövlətimizin başçısı deyib: 
“Bu mərkəzin yaradılması bizim idman 
siyasətimizin təzahürüdür, onu göstərir 
ki, doğrudan da Azərbaycan idman 
dövlətidir. Biz çalışırıq bütün bölgələrdə, 
hər bir rayonda müasir idman 
kompleksləri tikilsin ki, gənclər, uşaqlar, 
yeniyetmələr idmanla məşğul olsunlar. 
Bu şəraiti biz yaradırıq. Deyə bilərəm 
ki, bu Olimpiya İdman Kompleksi ən 
yüksək dünya standartlarına cavab verir. 
Burada bizim gənc idmançılarımız məşq 
edəcəklər, yarışacaqlar və beləliklə, 
ölkəmizin idman şöhrətini yüksəklərə 
qaldıracaqlar”.

Prezident İlham Əliyev daha sonra 
çıxışında bütün bölgələrimizdə hazır-
da bu istiqamətdə işlər getdiyini, cari il 
əlavə iki Olimpiya İdman Kompleksinin 
açılışının gözlənildiyini vurğulayıb. Bil-
dirib ki, Azərbaycan dövləti sözügedən 
istiqamətdə öz siyasətini uğurla apa-
rır. Bunun nəticəsində idmançılarımız 
beynəlxalq yarışlarda, dünya, Avropa 
çempionatlarında, Olimpiya Oyunlarında 
yüksək nəticələr əldə edirlər: “Hər bir 

Azərbaycan vətəndaşı fəxr edir ki, id-
mançılarımız bu gün dünya miqyasında 
ən yüksək zirvədədirlər. Bunu Olimpiya 
Oyunları da göstərir. Keçən Yay Olimpi-
ya Oyunlarında medalların sayına görə 
bizim komandamız dünya miqyasında 

14-cü yerdə idi. Bu, tarixi bir qələbədir. 
Çünki biz bir çox inkişaf etmiş ölkələri 
qabaqlamışıq. Dünya və Avropa çempi-
onatlarında da bizim idmançılarımız ən 
yüksək nəticələr göstərərək bayrağımızı 
zirvələrə qaldırırlar”.

Dövlətimizin başçısı, həmçinin 
Azərbaycanda idmanın inkişafının diqqət 
mərkəzində saxlanıldığını, idmançıla-
rın, gənclərin idmanla məşğul olmaları 
üçün hər cür şərait yaradıldığını diqqətə 
çatdırıb.

Prezident İlham Əliyev Olimpiya 
İdman Kompleksinin açılışı mərasimində 
etdiyi çıxışında Beyləqan rayonunun 
inkişafına daim diqqət göstərildiyini, bu 
istiqamətdə işlər görüldüyünü, infrast-
ruktur və sosial layihələrin icra edildiyini 
də bildirib: “İndi Beyləqan rayonunda 
qazlaşdırmanın səviyyəsi 97 faizdir. 
Yaxın zamanlarda bu, 100 faizə çatacaq. 
Nəzərə alsaq ki, bir neçə il bundan əvvəl 
qaz təchizatı çox aşağı səviyyədə idi, bu, 
çox böyük göstəricidir. Bu gün fəaliyyətə 
başlayacaq yeni yarımstansiya Beyləqan 
rayonunun elektrik enerjisi ilə təminatını 
böyük dərəcədə yaxşılaşdıracaq və bu 
sahədə də heç bir problem olmayacaq”.

Dövlətimizin başçısı nitqində 
gələcəkdə rayonda sosial-iqtisa-

di layihələrin daha da sürətlə icra 
ediləcəyinə əminliyini ifadə edib. 
Vurğulayıb ki, yol infrastrukturunun 
yenilənməsi istiqamətində işlər da-
vam etdiriləcək, kənd yollarının təmiri, 
bərpası, tikintisi daha geniş vüsət 
alacaq. 

Ölkə rəhbəri çıxışında 2016-cı ildə 
Beyləqan şəhərinin içməli su probleminin 
həllini tapdığını, hazırda isə kanalizasiya 
sisteminin yenidən qurulması, təmizləyici 
qurğuların quraşdırılması prosesinin 
getdiyini də xatırladıb. 

Prezident İlham Əliyev rayonun 
iqtisadi vəziyyətinə də münasibət bildirib. 
Sahibkarlığa dəstək göstərildiyini, iş 
adamlarına güzəştli şərtlərlə kreditlər ve-
rildiyini, üç aqropark yaradıldığını, kənd 
təsərrüfatının müasir səviyyədə inkişaf 
etdirildiyini məmnunluqla xatırladıb. 

Azərbaycan Prezidenti İlham Əliyev 
Beyləqana səfəri çərçivəsində əsaslı 
şəkildə yenidən qurulan Tarix-Diyar-
şünaslıq Muzeyi ilə, həmçinin Müdafiə 
Nazirliyinin rayon ərazisində yeni inşa 
edilmiş “N” saylı hərbi hissəsində yaradı-
lan şəraitlə tanış olub. 

Dövlət başçısının rəhbərliyi ilə son 
illərdə respublikamızda elektroenerge-
tika sahəsində mühüm işlər görülüb, 
bu sektorda mövcud çatışmazlıqların 

 aradan qaldırılması, yeni yarımstan-
siyaların tikintisi diqqət mərkəzində 
saxlanılıb. Azərbaycan Prezidentinin 
rayona səfəri çərçivəsində “Beyləqan-1” 
yarımstansiyasının istifadəyə verilməsi 
də bunun bariz nümunəsidir. 

Ölkə rəhbərinin “Beyləqan-1” yarıms-
tansiyasının açılışı mərasimində qeyd 
edilib ki, rayonda energetika sisteminin 
yenidən qurulması, əhalinin fasiləsiz 
elektrik enerjisi ilə təchiz edilməsi 
prioritet məsələlərdən olub. İntensiv 
tikinti, yenidənqurma və bərpa işləri 
nəticəsində kəndlərin və ətraf ərazilərin 
elektrik təchizatının yaxşılaşdırılması, 
həmçinin kənd təsərrüfatı obyektlərinin 
elektrik enerjisinə artan tələbatının 
ödənilməsi üçün geniş imkanlar yaranıb. 
Son illərdə rayonda xeyli hava xətləri 
çəkilib, kəndlərin elektrik şəbəkəsi 
özünüdaşıyan izolyasiyalı naqillərlə 
əvəzlənib. Hazırda bu işlər digər 
kəndlərdə davam etdirilir. Bununla möv-
cud elektrik şəbəkəsinin qoyuluş gücü 
artıb, texniki itkilər kəskin şəkildə azalıb.

Prezidenti İlham Əliyev “Azərbaycan 
Respublikası regionlarının 2014-2018-
ci illərdə sosial-iqtisadi inkişafı Dövlət 
Proqramı”nın icrasının yekunlarına həsr 
olunan konfransda bildirib ki, ölkəmizin 
uğurlu inkişaf modelinin əsas qayəsi on-
dadır ki, aparılan siyasət xalq tərəfindən 
dəstəklənir. Çünki bu siyasət xalqımızın 
rifah halının yaxşılaşmasına, ölkəmizin 
güclü dövlətə çevrilməsinə hesablanıb. 

Azərbaycan Prezidenti İlham 
Əliyevin Beyləqan rayonuna səfəri 
də bunun bir daha əyani nümunəsinə 
çevrildi.

Vaqif BAYRAMOV, 
“Xalq qəzeti” 

Prezident İlham ƏLİYEV:

Azərbaycan bundan sonra da 
uğurla, inamla inkişaf edəcək

Azərbaycan sosial sahəyə çox böyük diqqət göstərən ölkədir. 
Biz ölkəmizdə bazar iqtisadiyyatı prinsiplərini sosial ədalət 
prinsipləri ilə birləşdirə bildik və hesab edirəm ki, Azərbaycanın 
uğurlu inkişafı məhz buna söykənir.

İlham ƏLİYEV 
Azərbaycan Respublikasının Prezidenti

2019-cu ildə Prezident İlham 
Əliyevin Müdafiə Sənayesi 
Nazirliyinin əsasında “Azərsilah” 
ASC-nin yaradılması ilə bağlı im-
zaladığı fərman Silahlı Qüvvələrin 
müasir tələblərə cavab verən 
müdafiə təyinatlı məhsullarla 
təmin olunmasında əhəmiyyətli 
rol oynayacaq. Ölkədə hərbi 
xərclərin artırılması, hərbçilərin 
sosial vəziyyətinin əhəmiyyətli 
dərəcədə yaxşılaşmasına səbəb 
olub.

Azərbaycan xalqını və 
dövlətini daim narahat edən 
Dağlıq Qarabağ problemi, 
ölkəmizin ərazisinin 20 faizinin 
işğal altında olması, bir milyon-
dan artıq soydaşımızın ata-baba 
yurdlarından didərgin salınması-
dır. Bu problemin aradan qal-
dırılması istiqamətində mühüm 
işlər həyata keçirilir. Silahlı 
Qüvvələrin möhkəmləndirilməsi 
də dövlətin prioritet sahələrindən 
ən zərurisidir. Ordumuz müasir 
silah və texnika ilə təchiz olunur, 
şəxsi heyətin sosial bazasının 
möhkəmləndirilməsi məqsədilə 
yeni hərbi hissələr yaradılır, 
şəhərciklər, xidməti mənzillər 
tikilərək əsgər, gizir və zabitlərin 
istifadəsinə verilir. Daha bir hərbi 
hissə Beyləqan rayonu ərazisində 
inşa olunub. 

Silahlı Qüvvələrin Ali Baş 
Komandanı İlham Əliyev fevralın 
13-də Beyləqan rayonuna səfəri 
zamanı Müdafiə Nazirliyinin bu 
rayon ərazisində yeni inşa edilmiş 
“N” saylı hərbi hissəsində yara-
dılan şəraitlə tanış oldu. Dövlət 
başçısına məlumat verildi ki, 
inşasına 2017-ci ildən başlanıl-
mış və 13 hektar ərazini əhatə 
edən “N” saylı hərbi hissədə artıq 
tikinti işlərinin birinci mərhələsi 

başa çatdırılıb və hazırda ikinci 
mərhələ üzrə işlər davam etdirilir. 

Müasir tələblər səviyyəsində 
qurulmuş hərbi şəhərcikdə inziba-
ti, xidməti, yaşayış, texniki binalar 
inşa olunub, qurğular yerləşdirilib. 
Ərazidə şəxsi heyətin 
uzunmüddətli yerləşdirilməsi 
məqsədilə yataq, məişət və 
xidməti sahələrdən ibarət əsgər 
yataqxanaları tikilib. Ailəli hərbi 
qulluqçuların yerləşdirilməsi də 
diqqət mərkəzində saxlanılıb. 
Bu məqsədlə birmərtəbəli dörd 
xidməti yaşayış binasında 32-si 
üçotaqlı, 16-sı ikiotaqlı olmaqla 
48 mənzilin tikintisi davam etdiri-
lir. Təntənəli mərasimlər, qoşunla-
rın sıra təlimləri, düzülüşlər, şəxsi 
heyətin sıra baxışı, döyüş və fiziki 
hazırlıq, eləcə də digər tədbirlərin 
keçirilməsi üçün sıra meydanı da 
salınıb.

Prezident, Ali Baş Komandan 
İlham Əliyev silahlanmaya yeni 
qəbul edilən hərbi texnika ilə 
tanış oldu. İlk məqamda diqqəti 
cəlb edən yaylım atəşli reaktiv 
sistem -SMERÇ kompleksi oldu. 
Bu hərbi texnika reaktiv mərmilər 
atmaqla nüvə hücum vasitələrinə, 
cəmləşmə rayonlarında, marş-
da və döyüş düzülüşündə tank, 
motoatıcı, artilleriya və raket 
bölmələrinə, enmə meydança-
larında helikopter bölmələrinə, 
mövqelərdə raket və hava hü-
cumundan müdafiə bölmələrinə, 
idarəetmə məntəqələrinə tələfat 
vermək üçün təyin olunub. 
Məlumat verildi ki, 122 millimetrlik 
yaylım atəşli reaktiv sistem BM-21 
cəmləşmə rayonlarında düşmənin 
canlı qüvvəsini və döyüş texnika-
sını, atəş mövqeyində artilleriya 
və minaatan batareyalarını məhv 
etmək və susdurmaq, düşmənin 

istehkam, dayaq məntəqəsi və 
müqavimət mərkəzlərini dağıtmaq 
üçün təyin edilib. 220 millimetrlik 
TOS-1A ağır odatan sistemi T-90 
tankının şassisi üzərində quraş-
dırılan reaktiv qurğudur. O, idarə 
olunmayan reaktiv mərmilərin 
daşınması, saxlanması, hədəfə 
tuşlanması və düşmənin tağım 
- dayaq məntəqəsi tipli ərazi 
hədəflərini, həmlə edən bölük, 
artilleriya və minaatan batareya-
larının atəş mövqelərini, marşda 
olan avtomobil kalonlarının məhv 
edilməsi üçün təyin olunub.

152 millimetrlik 2A36 topu 
da diqqəti cəlb edib. Bu top 

vasitəsilə düşmənin taktiki raket 
vasitələrini, uzaqvuran artille-
riya bölmələrini məhv etmək 
və susdurmaq, düşmənin canlı 
qüvvəsini, atəş vasitələrini, marş 
zamanı döyüş texnikalarını, 
cəmləşmə rayonlarını, müdafiə 
məntəqələrini sıradan çıxar-
maq və susdurmaq, düşmənin 
arxa cəbhəsini və idarəetmə 
məntəqələrini tələfata uğratmaq 
mümkündür. Hərbi hissə ilə tanış-
lıq zamanı 130 millimetrlik M46 
topu, 120 millimetrlik “Nizə” mina-
atanı, tank əleyhinə idarə olunan 
raket kompleksi “Xrizantema-S”, 
Tank əleyhinə raket kompleksi 
“SPİKE-LR”, “SPİKE-ER” qur-
ğusu, “Orbiter-2B” pilotsuz uçuş 

aparatı, “R-010SC” komanda-
qərargah maşını, “R-010SC” 
radioidarəetmə məntəqəsi barədə 
ətraflı məlumat verildi. Qeyd 
edildi ki, nümayiş olunan hərbi 
texnikalar vasitəsilə düşmənin 
artilleriyasını, minaatanlarını, 
cəmləşmə rayonlarında yerləşən 
texnikasını və canlı qüvvəsini, 
arxa xidmət məntəqələrini və 
ordunun idarəetmə bölmələrini 
məhv etmək, səhra və 
uzunmüddətli müdafiə qurğularını 
dağıtmaq, həmçinin düşmənin 
yüksəkliklərdə, yamaclarda, 
təpələrin arxasında yerləşən 

canlı qüvvəsini, döyüş texnika-
sını məhv etmək və motoatıcı 
bölmələrin atəş dəstəyini təmin 
etmək mümkündür.

“SPİKE-ER” qurğusu isə 
döyüş maşını üzərində quraş-
dırılan, müxtəlif relyef şəraitinə 
uyğunlaşan, 400 metrdən 8 
min metrədək, gündüz, gecə 
və məhdud görmə şəraitlərində 
düşmən tanklarını, PDM, zirehli 
texnikalarını, aşağı yüksəklikdə 
uçan hava hədəflərini məhv 
etmək üçün raket buraxıcı 
 sistemdir. 

Bu texnikalar,  sutkanın 
istənilən vaxtında, hava 

şəraitindən asılı olmayaraq, 
hərəkət edən və etməyən ye-
rüstü və hava hədəflərini məhv 
etmək üçün nəzərdə tutulub. 
Tank əleyhinə raket kompleksi 
düşmənin 200 metrdən 4 min 
metrədək məsafədə hərəkət 
edən və hərəkətsiz tank və zirehli 
texnikalarını, canlı qüvvələrini 
məhv etmək üçün təyin olunub. 
Kompleks yüngül çöl müdafiə 
qurğularına, binalara, alçaqdan 
uçan helikopterlərə də dəqiq atəş 
açmaq imkanı yaradır, həmçinin 
hava kəşfiyyatını aparmaq, 
istənilən şəraitdə hədəfgöstərmə 
və artilleriya atəşinə xidmət 
etmək, kompleksi düşmənin 
atəş açan taktiki raketlərinin, 
reaktiv qurğularının, haubitsaları 
və minaatanlarının kəşfiyyatını 
aparmağa və öz artilleriya 
bölmələrimizin atışına xidmət 
etmək üçün təyin olunub. 

“N” saylı hərbi hissədə ya-
radılan şəraitlə tanışlıq zamanı 
məlum oldu ki, şəxsi heyətə ixti-
saslı tibbi yardımın göstərilməsi 
məqsədilə ərazidə xüsusi tibbi 
avadanlıqla təchiz edilmiş tibb 
məntəqəsi, qarovul məntəqəsi, 
yemək zalından, yeməkbişirmə, 
ərzaq və təsərrüfat otaqlarından, 
ərzaq və soyuducu anbarlardan 
ibarət yeməkxana binası inşa 
olunub. Ərazidə gündəlik 720 
kiloqram paltar yumaq, qurut-
maq və ütüləmək imkanına malik 
hamamxana-camaşırxana-qazan-
xana kompleksi yaradılıb. Hərbi 
hissədə avtomobil və xüsusi 
texnikanın yerləşdirilməsi üçün 
park da salınıb.

Prezident İlham Əliyev 
yeməkxanada yaradılan şəraitlə 
də maraqlandı, hərbi hissənin 
şəxsi heyəti ilə birlikdə nahar etdi. 

Silahlı Qüvvələrin Ali Baş Ko-
mandanının hərbçilərlə bir yerdə 
nahar etməsi əsgər və zabitlərin 
hərbi vətənpərvərlik ruhunu daha 
da yüksəldir. Onlar arxalarında 
Ali Baş Komandanın, dövlətin 
qayğısını hiss edirlər. 

Prezident, Ali Baş Komandan 
İlham Əliyevin hərbi hissələrdə 
aparılan yenidənqurma işləri 
ilə şəxsən tanışlığı və təmas 
xəttində yerləşən bölgələrimizə 
mütəmadi səfərləri döyüş hazır-
lığının yüksək tələblərə cavab 
verən səviyyəyə çatdırılmasında 
böyük rol oynayır, hərbçilərimizi 
işğal altındakı torpaqlarımızın 
azad edilməsi yolunda hər an 
savaşa qalxmağa ruhlandırır.

2016-cı ildə Füzuli, Cəbrayıl 
və Ağdərə rayonlarının iş-
ğal altındakı ərazilərinin 2 
min hektardan çox hissəsinin 
azad olunması, Füzuli rayonu 
istiqamətində yerləşən və geniş 
ərazini nəzarətdə saxlamağa 
imkan verən strateji əhəmiyyətli 
Lələtəpə yüksəkliyinin ələ 
keçirilməsi, Naxçıvan Muxtar 
Respublikası Şərur rayonunun 
Ermənistan silahlı birləşmələrinin 
işğalı altında olan Günnüt 
kəndinin 26 ildən sonra ordumu-
zun nəzarəti altına alınması və 
bunun da nəticəsində Xunut dağı 
və Ağbulaq yüksəkliyi, Qızılqaya 
dağı və Mehridağın işğaldan azad 
edilməsi, ümumilikdə 11 min hek-
tara yaxın ərazinin nəzarət altına 
alınması ordumuzun düşmənə 
hər an layiqli müqavimət 
göstərmək əzmindən xəbər verir. 

Əliqismət BƏDƏLOV, 
“Xalq qəzeti”

Peşəkar ordusu olan xalqın müstəqilliyi əbədidir. Bu baxımdan, işğal altında 
olan ərazilərimizin öz gücümüzə azad edilməsi üçün nizami ordunun 
formalaşdırılması zəruri məsələlərdən idi. Dövlətimizin başçısı bu vəzifəni 

həyata keçirdiyi siyasətin prioritetinə çevirdi. Azərbaycan Respublikasının Prezidenti 
İlham Əliyevin 2005-ci il dekabrın 16-da Müdafiə Sənayesi Nazirliyinin yaradılması 
haqqında imzaladığı sərəncam ordu quruculuğunun daha dinamik aparılması sahəsində 
qətiyyətli addım oldu. Qısa müddətdə müxtəlif növ atıcı silahlar və döyüş vasitələri, 
artilleriya qurğuları, zirehli texnika, o cümlədən müxtəlif aviasiya bombaları, pilotsuz 
uçan aparatlar, atıcı silahlar üçün döyüş ləvazimatları, kiçik kalibrli avtomat tapançalar, 
optik cihazlar, müasir raket quraşdırıcıları və digər məhsullar – gizlənmə dəsti, 
qranatomyot, minaların və NATO standartlarına cavab verən tapançaların istehsalına 
başlandı. Hazırda Azərbaycanda 1200 növə yaxın müdafiə təyinatlı məmulatlar istehsal 
olunur. Silahlı Qüvvələrimiz qısa müddətdə nizami ordu kimi formalaşmağa başladı. 
Döyüş və mənəvi-psixoloji hazırlığın daha da gücləndirilməsi, hərbi qulluqçuların 
sosial-məişət şəraitinin yaxşılaşdırılması, maddi-texniki bazanın möhkəmləndirilməsi 
məqsədilə görülən işlər ordu quruculuğunda böyük rol oynadı. 

Peşəkar ordusu olan xalqın müstəqilliyi əbədidir

Prezident İlham Əliyev bundan sonra da 
ordumuzun ən müasir silahlar və  
texnika ilə təchiz olunacağını bildirib

